I - бөлiм.Ерте заманғы Қазақстан

Бiрiншi тарау

Қазақстан жерiндегi алғашқы Қауымдық

құрылыс.

§1. Көне, орта және соңғы тас дәуiрi.

             Адамзат тарихы өзiнiң әлеуметтiк-экономикалық дамуында ұзақ-ұзақ кезеңдерге бөлiнедi. Ол тас дәуiрi, мыс (қола) дәуiрi және темiр дәуiрi болып үш кезеңге бөлiнедi. Ежелгi тас дәуiрi адамзат тарихындағы ең маңызды кезеңдердiң бiрi. Бұл кезде адамның жерден бауырын көтерiп, екi қолдың еңбек әрекетiне бейiмделуІ iске асты. Мұның өзi алғашқы адам iспеттес тiршiлiк иелерiнiң күнкөрiс үшiн тас құралдарын жасауына мүмкiндiк бердi. Осы құралдардың қалдықтары адамзат баласының ең ұзаққа созылған тас дәуiрiнiң уақытын шартты түрде белгiлеуге негiз болды.Батыс Еуропаның материалдары негiзiнде құралған классикалық схема бойынша ежелгi палеолит үш дәуiрге: дошелль, шелль, ашель болып бөлiнедi. Орта палеолит соңғы ашель, мустье, ал соңғы палеолит ориньяк, солютре және мадлен болып айырылады.Соңғы жылдары бұл схемаға кейбiр өзгерiстер енгiзiлдi. Бiрқатар авторлардың пiкiрi бойынша: олар палеолиттi екi дәуiрге - ежелгi дәуiр мен соңғы дәуiрге бөлiп, мустье мен соңғы палеолит арасына меже қояды. Көбiнесе Африкада жаңа материалдар негiзiнде адамзат өмiрiндегi әуелгi дошелльдi қамтитын, ежелгi дәуiр бұл күнде олдувэй дәуiрi деп аталады. Ол б.з.ж. 2,5 млн. жылдан басталады. Ежелгi палеолиттiң одан кейiнгi екi дәуiрi - шелль мен ашель 800 мың жылдан 140 мың жылға дейiнгi дәуiрдi қамтиды. Көптеген зерттеушiлер орта палеолиттi /соңғы ашель мен мустьенi/ бiздiң заманымыздан бұрынғы 140-40 мың жылдықтарға жатқызады. Соңғы палеолит 40 мың жылдықтан 12 мың жылдыққа дейiнгi уақытқа сәйкес келедi.

Алғашқы адам тақылеттес тiршiлiк иелерi мен оның қарапайым шаруашылығының қалыптасу кезеңiн қамтитын ежелгi тас дәуiрi өндiргiш күштердiң өте төмен деңгейiмен сипатталады. Ол тұстағы адамдардың кәсiбiнiң мәнi табиғаттың дайын өнiмдерiн пайдаланумен шектелген. Олар өздiгiнен өсiп тұрған дәндердi, жемiс-жидектердi терiп жеп, жабайы аңдарды аулап, олардың етiмен қорректендi. Бұл тұстағы адамдардың өзара қарым-қатынасы олардың теңдiгiне, еңбек бөлiнiсiнiң жынысқа, жасқа қарап реттелуiне негiзделдi.Еңбекке бейiмi бар, адам тақылеттес ең әуелгi тiршiлiк иесi ғылымда презинджантроп деген атпен белгiлi. Оның сүйектерiнiң қалдықтары шығыс Африкадан табылған. Ғылымда "Homo habilis" /"шебер адам"/ деп аталып кеткен ол осыдан 1 миллион 750 мың жыл бұрын өмiр сүрген. Оның миының аумағы 652 см3, яғни ертедегi маймылдың миынан әжептеуiр көлемдi де салмақты болған. "Шебер адамның" еңбек құралы малта тастың сындырылған түрлерiнiң қырлары пышақ сияқты өткiр болып, кесу үшiн пайдаланылған.Адамзаттың дамуындағы тас дәуiрiнiң орта және соңғы кезеңдерiне сәйкес келетiн "Homo erectus" /"түрегелген немесе бойын жазған"/ питекантроп /"маймыл адам"/ және синантроп /"адам"/ болып екiге бөлiнедi. Оның алғашқысы мен соңғысының араларында дамудың, жетiлудiң оң өзгерiстерi болғанын, сонымен бiрге олардың дамуында сабақтастық барын байқатады.Бiрiншi питекантроп 1891 жылы Индонезиядағы Ява аралында табылды. Питекантроп бұдан бiр миллиондай жыл бұрын өмiр сүрген. Ол "Homo habilis"-пен салыстырғанда елеулi эволюциялық өзгерiстерге ұшыраған. Ми көлемi үлкейiп (959 см3), бас сүйегi мен жақ сүйектерi кiшiрейген, аяқ пен қолдың пропорциясы өзгерген."Homo erectus"-тiң екiншi бiр түрi синантроп болды. Синантроп 1927 жылы Қытай жерiнде Чжоу-коу-дян үңгiрiнен табылды. Одан синантроптың сүйектерiмен бiрге әр түрлi формадағы тас құралдар, ошақ көп жатқан тастар және төменгi антропоген /геологиялық жер қыртысы/ тарихындағы ширектiк дәуiр фаунасы жануарларының көп сүйектерi табылған. Бұдан синантроптар сол кездiң өзiнде-ақ от жағуды бiлген деген қорытынды жасауға болады. Бұл кезде пiскен еттi, өсiмдiктi тамақ ету адамның дамуына әрине, өзiнiң игi әсерiн тигiзбей қойған жоқ. Б.з.б. 300 мың жыл бұрын "Homo erectus"  қазiргi кезеңдегi адам түрiне, немесе "Homo sapienske" /"ақылды адам"/ айналды. "Ақылды адамның" қалдықтары Еуропада, соның iшiнде Германиядағы Неандерталь жотасында табылған. Сондықтан ол тарихта неандерталь адамы деген атпен белгiлi. Ал б.з.б. 45-35 мың жылдықта Франциядағы Креманьон жотасында қазiргi адамдарға ең жақын ертедегi адамдардың қалдығы табылды.Қазақстан жерiнде, ежелгi адамның қазынды қалдықтары әзiрге кездесе қоймағанына қарамастан, олардың мекен еткен аудандарының бiрi – Қаратау жотасы болғаны анықталып отыр. Арыс өзенi жағасындағы Кiшi Қаратау жотасының солтүстiк-шығыс бөлiгiнде жүргiзiлген археологиялық қазба жұмыстары кезiнде ертедегi адамдардың еңбек құралдары болып табылатын iрiлi-уақты шақпақ тастардың табылуы осыған айқын дәлел бола алады.Қаратаудың алғашқы тұрғындары от жағып, оны сөндiрмей ұстай бiлген. Олар аңдар аулаумен, тамақ болатын өсiмдiктердi жинаумен шұғылданған. Орталық Қазақстан жерiндегi қазбаларға қарағанда, осы маңда орналасқан ежелгi адамдар еңбекке тас құралдарын кеңiнен пайдаланған. Олар тастарды үшкiрлеп, үлкен-үлкен қырғыштар, әр түрлi дөңгелек тас құралдар жасап, қажеттерiне жарата бiлген.Соңғы палеолит дәуiрiнде адамдардың рулық қауымы мен топтық ұжымдары қалыптаса бастады. Рулық қауымдар көп жерде алдымен отбасының қамқоршысы, бала өсiрушi ананың төңiрегiнде топтасты, осыған байланысты әйелдер алғашқы қауымда үстемдiк жасады, мұның өзi аналық-матриархаттық дәуiр деп аталды.Тас дәуiрiнiң тарихында мезолит пен неолит бiздiң заманымыздан бұрынғы 12-5 және 5-3 мың жылдықтардың арасын қамтиды /мезолит-орта тас дәуiрi, неолит-соңғы тас дәуiрi/. Ол кезде табиғат осы заманғы бейнеде болды. Жануарлар дүниесiнiң құрамы өзгерiп, ендi аңшылардың аулайтыны көбiнесе бизон мен жылқы, жабайы ешкi мен киiк, қоян, үйрек болды. 
Мезолит заманындағы адамдардың садақ пен жебенi ойлап шығаруы үлкен жетiстiк едi және осы тұста микролиттер - үшбұрыш, ромб, трапеция, сегмент - тәрiздi ұсақ қалақтар 
шықты.Бiздiң заманымыздан бұрынғы 5 мың жылдықта басталған неолит - тас құралдарын барынша пайдаланған дәуiр. Бұл кезде еңбек құралдары жетiлдiрілiп, жаңадан бұрғылау, тастарды тегiстеу, ағашты арамен кесу сияқты жаңа технологиялық әдiстер қолданылған. Қиын өңделетiн тастар бiрте-бiрте тұрмысқа, шаруашылыққа пайдаланылды, тас балталар, кетпендер, келiлер, дән үккiштер, келсаптар жасала бастады. Неолит дәуiрiнде Қазақстан жерiнде кен кәсiбi мен тоқымашылықтың бастамалары дүниеге келген. Сонымен қатар керамикалық ыдыс жасау iске аса бастады. Әлеуметтiк жағынан алғанда неолит кезеңi рулық қауым дәуiрi едi. Онда бiрiгiп еңбек ету және өндiрiс құрал жабдықтарына ортақ меншiк үстемдiк еттi. Осы кезде тайпа бiрлестiктерi құрылды. Тайпалар туыстық жағына және шаруашылықтың түрiне қарай негiзделдi. Ежелгi қазақ жерiндегi тайпалар аңшылықпен, балық аулаумен, өсiмдiктердi жинаумен шұғылданған. Кейiнiректе олар мал өсiрумен, егiншiлiкпен және кен өнеркәсiбiмен айналыса бастады.

§2. Қола дәуірі. Биғазы-Дәндібай мәдениеті.

                  Бiздiң заманымыздан бұрынғы екi мың жылдықта мал және егiншiлiк шаруашылығымен қоса металл өңдеу кәсiбi дами бастады. Мұның өзi Қазақстан жерiндегi әлеуметтiк-экономикалық жағдайларды өзгертуге жол ашты. Мал өсiрушi тайпалар iрi және қуатты бiрлестiктер құрды. Бұлардың арасында әр түрлi себептермен келiспеушiлiктер болып, қарулы қақтығыстар да орын алды. Қару ендi жабайы аңдарды аулау үшiн ғана емес, сонымен қатар тайпалардың соқтығыстарында да жиi қолданылды, қару жасау бiрте-бiрте металл өңдеудiң дербес саласына айналды.

Б.з.б. 2 мың жылдықтың ортасында Қазақстан тайпалары қола заттарын жасауды меңгерген. Қола - әр түрлi өлшемдегi мыс пен қалайының, кейде сүрменiң, күшаланың, қорғасынның қорытпасы. Мыспен салыстырғанда қола өте қатты және балқу температурасы төмен, түсi алтын сияқты әдемi болып келедi. Ол еңбек құралдары мен қару жасау үшiн қолданылатын негiзгi шикiзат болып табылады. Қазақстан жерiнде түстi металдар өңдеуге, әсiресе, мал өсiруге мықтап көңiл бөлген. Сөйтiп, б.з.б. 2 мың жылдықтың аяғында – 1 мың жылдықтың басында дала халықтары шаруашылықтың жаңа түрi - көшпелi мал шаруашылығына ауысады.Қола дәуiрiндегi экономикалық басты-басты екi бағыттағы: мал шаруашылығы мен металл өңдеу кәсiбiнiң тез дамуы, ең алдымен еркектердiң еңбегiн қажет еттi. Мұның өзi қоғамда еркектер рөлiнiң күшеюiне әкелдi. Сөйтiп, аналық рудың орнына аталық ру /патриархат/ пайда болды. Қоғамдық өмiрдегi iрi өзгерiстер өндiрiстiк күштердiң өсуiне, қоғамдық еңбектiң мамандануына, патриархаттық қатынастың дамуына байланысты едi. Жеке отбасылар бөлiнiп оқшауланды, меншiк ұлғайып кеңейдi, рулық қауым iшiнде мүлiк теңсiздiгi көрiнiс бере бастады.Қола дәуiрiнде Сiбiрдiң, Қазақстанның және Орта Азияның кең-байтақ далаларын тегi және тарихи тағдырының ортақтығы жағынан туыс тайпалар мекендедi. Бұл тайпалар бiр үлгiдегi, бiр-бiрiне ұқсас мәдениет қалдырды. Олар қалдырған ескерткiштердiң табылған жерi Сiбiрдегi Ачинск маңындағы Андронов селосының атымен ғылымда шартты түрде "Андронов мәдениетi" деп аталды.

Андронов мәдениетiнiң негiзгi орталықтарының бiрi – Қазақстан жерi. Археологиялық деректерге қарағанда, Андронов мәдениетi дәуiрiнде халықтың басым көпшiлiгi отырықшылықта өмiр сүрген. Өзендердiң, көлдердiң жағасындағы жайылымы мол жерлерге орналасқан рулық-патриархаттық отбасылардың үйлерi мен үлкен жертөлелерi болған. Олардың жанынан әр түрлi шаруашылық жайлар мен мал қамайтын орындар салынған. Өйткенi, бұл кезде мал бағу кәсiбi басымырақ едi. Тайпалар малшылық-егiншiлiкпен аралас шұғылданды.Андронов мәдениетi дәуiрiнде адамдар металдан еңбек құралдарын, қарулар және сәндiк заттар жасауды жақсы бiлген. Олар түбi шығыңқы балталар, сағасында ойығы бар пышақтар, балға, шоттар, найзалар мен жебелердiң өзгеше ұштары, бiлезiктер, айналар, моншақтар және әр түрлi iлмешектер, егiн оратын орақ, пiшен шабатын шалғы сияқты құралдарды өздерi жасап, күнделiктi тұрмыста кеңiнен қолданды.Андронов мәдениетiнiң алғашқы ескерткiштерiн 1914 жылы А. Я. Тугаринов ашты. Содан берi өткен уақыт iшiнде Кеңес елiнде, сонымен бiрге Қазақстанда бұл мәдениетке қатысты орасан көп археологиялық материалдар жиналды. Андронов мәдениетi қола дәуiрiнiң алғашқы кезеңiн /б.з.б. ХVIII-ХVI ғасырлар/ және орта кезеңiн /б.з.б. ХV-Х ғасырлар/ түгелдей қамтиды. Орталық Қазақстанда қола дәуiрiнiң соңғы кезеңiнде /б.з.б. Х-VIII ғасырлар/ Андронов мәдениетiмен салыстырғанда анағұрлым жоғары Дәндiбай-Беғазы мәдениетi болғанын бiлемiз. Ол Қарағанды қаласы маңындағы Дәндiбай ауылында және Балқаштың солтүстiк төңiрегiндегi Беғазы қойнауында қола ескерткiштерiнiң алғашқы қазылған жерiне қарай аталған. Дәндiбай-Беғазы мәдениетi Атасу өзенiнен Ертiске дейiнгi байтақ даладан табылған көптеген ескерткiштерiмен сипатталынады. Олардың қатарына Ақсу-Аюлы-2, Ортау-2, Байбала-2, Бесоба, Бұғылы-3 кешендерi жатады. Бұл ескерткiштерге тән нәрсе, бiр жағынан, Андроновтық дәстүрлердiң сақталуы, екiншi жағынан, мәдениеттiң жаңа элементтерiнiң, тұрпаты ерекше бәйіттiк тамдардың, жатаған, домалақ ыдыстардың пайда болуы. Жерлеу ғұрпы да Андронов мәдениетiне тән емес. Әдеттегi бүктелген қаңқалармен қатар аяқтарын созып, шалқасынан жатқызылған қаңқалар да кездеседi. Мұндай жерлеу ғұрпы кейiнгi ерте темiр дәуiрiнде Қазақстан жерiнде тұрған малшы тайпаларда кеңiнен тараған.Беғазы мәдениетi жерiнде жерленгендерден мүлiк теңсiздiгiнiң болғанын да байқаймыз. Басына обалар жасалып, оның айналасы iрi гранит тақталармен белдеуленген молалар да кездеседi. Бұл патриархаттық-рулық қоғамның көрнектi мүшелерiнiң қабырлары. Сондай-ақ, бұл - тағы малдарды, жануарларды қолға үйрету көшпелiлер қоғамы дамуының заңды кезеңi еді.Қазақстан жерiнде мал шаруашылығымен қатар неолит дәуiрiнен бастап егiншiлiк дамыған. Мәселен, Усть-Нарым қонысында /Шығыс Қазақстан/ табылған қыстырма орақтар егiншiлiктiң болғанын көрсетедi. Тастан астық үгетiн құралдар: астық түйгiштер, тоқпашалар, келiлер, келсаптар жасалған. Егiн жинауда алғашқы кезде пышақ пайдаланылған болса, соңғы қола дәуiрiнде әр түрлi қола және мыс орақ, шалғы қолданылады. Алқаптарда негiзiнен бидай, қара бидай, тары егiлген.
Қола дәуiрiнде адам қоғамының өндiргiш күштерiнiң дамуында мал өсiру және егiн егумен қатар әр түрлi рудаларды өндiру, тас пен сүйектi пайдалану аса маңызды рөл атқарған. Оған Қазақстан жерiндегi мыстың, қалайының және алтынның бай кендерiнiң болуы қолайлы жағдай жасаған.Қола дәуiрiнде Қазақстан жерiнде мекен еткен тайпалардың қоныс жайларын анықтау мақсатында бiрнеше қазба жұмыстары жүргiзiлдi. Көшпелілер, әдетте қоныс өзендердiң жағасында, жайылымы мол мүйiсте, көлдiң маңына орналасқанын археологиялық қазбалардың нәтижелері көрсетіп отыр. Қоныстар 6-10 үйден, үлкендерi 20 үйден тұрған. Өзен жағасында олар бiр немесе екi қатар болып тiзiлген. Мүйiстегi үйлердiң ортасынан кең алаң - қотан қалдырылған. Тұрғын үйлердiң аумағы кең 100 шаршы метрден 300-400 метрге дейiн жеткен.Қола дәуiрiнде Қазақстан жерiндегi тайпалардың өмiрге керектi және үй-тұрмысына қажеттi заттарды iстеп шығара бастағанын байқаймыз. Мал шаруашылығы адамдарды тек тамақтандырып қана қойған жоқ, сонымен қатар киiм-кешекпен және аяқ киiммен де қамтамасыз еттi. Сойған малдың жүнiн түтiп, оны иiрiп киiм етiп кию үшiн жаңадан ұршық және қарапайым тоқыма станогi пайда болды. Бұлар бiрнеше қазбалардан табылды. Мұның өзi сол тұста қазақ даласындағы үлкен жетiстiк едi. Адамдар малдың терiсiн өңдеп, үстiне тон, басына тымақ, аяғына киiм етiп киедi. Қойдың биязы жүнi мен ешкiнiң түбiтiнен жүн киiмдер тоқылған.Қоныстарды мекендеушiлерде керамика ыдыстарын жасау кеңiнен дамыған. Оның бәрi шаруашылық пен тұрмыста пайдалануға арналды. Бұл тұстағы құмыра жасаушылардың көбi әйелдер едi. Күйдiрген балшықтан ыдыс-аяқтардың бiрнеше түрi жасалған. Ыдыстарға әшекейлеп өрнек салынған. Соңғы қола дәуiрiндегi құмыралардың денi иiнi дөңгелек, бүйiрi шығыңқы болып жасалынды.Қола дәуiрiндегi тайпалар жауынгерлiк қару жасап, оларды үнемi жетiлдiрiп отырған. Ол кездегi негiзгi қарулар: найза, күрзi, дүмi шығыңқы балта, балға, шот. Кейбiр жауынгерлердiң қанжары болған.Қоғамда азық-түлiктiң көбеюiне байланысты артық заттарды айырбастау, осындай айырбас сауда барысында байлықтың қорлануы етек ала бастайды. Мал шаруашылығының қарқынды дамуы қоғамдық алғашқы iрi еңбек бөлiсiн туғызды, басқалардан өз алдына бақташылар бөлiнiп шықты. Сол сияқты егiншiлiк кәсiпте бiраз өзгерiстер болды. Өңделiп егiлген жерлердiң көлемi өседi. Бұл өзгерiстер қоғамдық еңбекте үлкен бөлiнудi туғызып, матриархаттық қатынастар патриархаттық-рулық қатынастармен ауыса бастады.Патриархаттық отбасылық қауымның бiрнеше сатыдан өткенiн айту керек. Ерте кезде мұндай қауымдар әке жағынан туыс адамдардың төрт-бес ұрпағынан құралады және аумағы 200 шаршы метрдей, немесе одан да кең үлкен үйлерде бiрге өмiр сүрдi. Әрбiр патриархаттық-рулық қоныс-мекен осындай бiрнеше үйлерден құралатын едi.Отбасылық қауым отбасылық-өндiрiстiк ұжым болды, ал ұжымдық еңбек тұсында өндiрiс құрал-жабдықтары мен өндiрiлген өнiм ортақ меншiкке айналды. Кейiн, әсiресе, соңғы қола дәуiрiнде кейбiр материалдық жағынан күшейiп алған патриархаттық қауымдар барған сайын оқшаулана түстi, мұның өзi алғашқы қауымдық құрылыстың ыдырауына, отбасылық меншiктiң пайда болуына әкелдi. Мәселен, айналасы дуалдармен, қоршалып салынған қоныстардың солтүстiк Қазақстанда көп кездесуi, бұлардың қорғаныс, бекiнiс ретiнде салынғанын, қола дәуiрiнiң орта кезiнде тайпалар арасында наразылық пен қақтығыстардың күштi болғандығын көрсетедi. Сондай-ақ, қоныстар мен қорымдардан табылған жебелердiң қола және сүйек ұштары да тайпалар арасында жиi-жиi қақтығыстар болып тұрғанын байқатады. Жебе ұшы бiр жолы /Шығыс Қазақстанда/ тiзенiң ұршығына, тағы бiр жолы /Орталық Қазақстанда/ адам қаңқасының жамбас сүйегiне қадалып тұрған жерiнен табылды.Қола дәуiрiнiң соңғы кезеңiнде рудың ыдырауы және одан жеке отбасылар шаруашылығының бөлiнiп шығуы нәтижесiнде үйлердiң пошымы өзгерген. Кейбiр үйлер жеке дербес отбасыға арналып екi-үш бөлмеден салынған, олардың тамақ пiсiретiн жер ошақтары бөлек болған. Рулық құрылыстың ыдырағанын және мүлiк теңсiздiгiнiң шыққанын қорымдардың қалдықтарынан да көруге болады. Кедейлердiң қабiрлерi қарапайым және жерлеу саймандары да қарапайым. Ал байлардың қабiрлерiнен алтын және қола заттар мен шебер өрнектелiнген балшық ыдыстары табылған. Отбасы иесiнiң, ру мен тайпа көсемдерiнiң молалары үстiне биiк етiп топырақ оба үйiлген немесе үлкен-үлкен гранит тастардан қоршау жасалынған.Қола дәуiрiндегi тайпалардың дiни нанымдары мен сенiмдерiне келетiн болсақ, ол тұстағы адамдардың тұрмысы мен әл-ауқаты түгелдей табиғатқа тәуелдi болғандықтан, олар табиғат күшiн киелi рух деп бiлген. Бұл күштер ең алдымен су, күн, от, жануарлар мен өсiмдiктер дүниесi едi. Күн мен от жарық жылылықты бередi, мұның бәрi қайырымды құдiреттi рухтармен байланыстырылды. Адам мен жануарларға сусыз өмiр жоқ, сондықтан суға да, сол сияқты, ай мен жұлдызға да табыну сияқты наным күштi болды.Қола дәуiрiнiң тайпалары ата-бабаларына сыйынған және о дүниеге сенген. Ауру адамдарды емдеу және оларды өлiмнен сақтап қалу әрекеттерi де болып отырған. Ол әрекеттер нәтиже бермеген жағдайда өлген адамды о дүниеге қажет деп санаушылық, о дүниеде тамақ керек деп, тамақ пен киiммен, құралдарымен, қару-жарағымен, сәндiк заттарымен барынша жақсылап көму - қола дәуiрiндегiлерге тән рәсiм.Қола дәуiрiнде күнге, отқа, суға, айға, жұлдыздарға және қорғаушы рухтарға арнап құрбан шалу ғадетi де болған. Кейiн келе адамның ой-өрiсiнiң өсуi нәтижесiнде, оның өзi туралы және табиғат жөнiнде ұғымы күрделiлене түстi, сөйтiп, дiни дүниетаным келiп шықты. Қорытып айтқанда, қола дәуiрiнiң соңғы кезiнде өндiрiстiк жабдықтарға және өндiрiс өнiмiне ортақ меншiктiң пайда болуына байланысты қоғамда қауымдық құрылыс ыдырап, отбасылық меншiк пайда болды.

